
ድያብሎስ ከም ብሓድሽ . . . .፡ መንግስትታት ኵላ ዓለምን ክብረተንን ኣርአዮ እሞ፡(ማቴዎስ 4፡8)



ኦዘሎ



ንትንሳኤ ንኽንቀርብ ከሎና ኩላትና እንፈልጦ ጾም ኣርብዓ ዝብሃል ቅነ ካብቲ ኣብ ውሽጢ ዓመት ብብዝሒ እነስተብሀለሉ እዋናት  እዩ። ጎጎይታና የሱስ ድሕሪ ጥምቀት ማይ ብዮሃንስ ብመንፈስ ቅዱስ ተመሪሑ ናብ ምድረ በዳ ምስ መጸ ብድያሎስ እተፈተነሉ እዋን እዩ። ካብተን 3 ፈተናታት ኣብታ 3ይቲ ፈተና ድያብሎስ ዝበሎ ክንርኢ ኢና።

ኣብታ . . . . .  መንግስትታት ኵላ ዓለምን ክብረተንን ኣርአዮ እሞ፡. . . እትብል ሓረግ እታ ዓለም እትብል ክንርእያ ኢና። ብቋንቋ ጽርኢ “ kosmos “ እትብል ክትከውን ከላ ትርጉማ ድማ ምሕደራ እዩ ዘመልክት። ጽርኣውያን “ kosmo “ ዝብል ቃል ክጥቀሙ ኸለዉ ፖሎቲካዊ ማሕበራዊን ቁጠባውን ምሕደራ ከመልክቱ ክደልዩ ኸለዉ እዩ።  ኣብ ትግርኛ እታ ዓላም ኣብ እተፋልፍልየ ጥቕሲ ኢና እንረኽባ ።ንኣብነት ኣብ ሮሜ 12፡2  “ ብምሕዳስ ሓሳብኩም ተለወጡ እምበር፡ ነዛ ዓለም እዚኣ ኣይትምሰልዋ “ ዝብል ቃል ነንብብ። ይኹን እምበር እታ ጳውሎስ ኣብዚኣ ዓለም ኢልዋ ዘሎ ብግሪኽ “ αἰῶνι (aiōni) “ ክትከውን ከላ ትርጉማ ድማ ንዘለናዮ ዘመን ክብል  እተጥቕመላ እያ። 

እሞ ድያብሎስ ንጎዩታ የሱስ ዘቕረበሉ ዕድመ እዛ ዓለም እዚኣ ሒዛቶ ዘላ ፖሎቲካዊ ማሕበራዊን ቁጠባውን ምሕደራ እዩ። በዚ ኣባህላ እዚ እዛ እንእንብረላ ዘሎና ዓለም ምሕደራኣ ካበይ ምኻኑ ክንርኢ ንኽእል። እስከ ብዝርዝር ንርአ። ኣብዛ ምድሪ ካብ ኣምላኽ ዘይኮነ ስልጣን የሎን። ዝኾነ ኣብ ስልጣን ወይ ኣብ ዙፋን ዘሎ ሰብ ባዕሉ ደልዩ ዝመጸ ዘይኮነስ ኣምላኽ ደልይዎ እዩ መጺኡ። “ ብኣምላኽ ዘይኰነስ ስልጣን የልቦን፡ እቶም ዘለዉ ስልጣናት ከኣ ብኣምላኽ እተሰርዑ እዮም እሞ፡ ነፍሲ ወከፍ ነቲ ኣብ ልዕሊኡ ስልጣን ዘለዎ ይገዝኣዮ። “ (ሮሜ. 13፡1) 

ኣምላኽ ኣብ ስልጣን ከቐምጦ ኸሎ “ ምራሕ” ወይ “ ኣማሕድር “ ኢልዎ እዩ። ብኸመይ ከም ዘማሓድር ግና በቲ ባዓል ስልጣን ወይ ንጉስ ይውሰን። ንኣምላኽ ዝፈልጥን ዝፈርህን እሞ ድማ ኣብቲ ዝፋን ኣቐሚጥዎ ዘሎ ኣምላኽ ከምዝኾነ ዝፈልጥን ዝርድኦን ከምቲ ንሕና እንደልዮ ብኽርስትያናዊ ወይ መንፈሳዊ መገዲ እንተዘይኮንኳ ፍትሕን ቅንዕናን ግና ይርኣዮ እዩ። ነቲ ኮፍ ኢልዎ ዘሎ መዚ ብቕልጽሙ ከም ዝረኸቦ ገይሩ ዝርኢ ድማ ክዕምጽ ይርከብ። ፍትሒ ይጠዊ ፍርዲ የጉድል ርኡይ ዓመጽ ድማ የንጸባርቕ። ኣምላኽ ድማ ብትዕግስቲ ይጽበዮ! እንተተመልሰ እሞ ንሃገርን ህዝብን ፍትሒ ክገብር እንተጀመረ ኢሉ ዕድል ዘይኮነስ ዕድላት እናሃበ ይጽበዮ። ኣይፋል ኢሉ ልቡ እንተ ኣትረረ ግና ጽዋእ ቁጥዓ ኣምላኽ እናመልኣት ትኸይድ  ኣላ ማለት እዩ።  እንተ መሊኣ ግና ውዓል ሕደር ዘይብላ ብመንገዱ ገይሩ ይኣልዮ። 

ናቡከደናጾር ንጉስ በቢሎን ልቡ ምስ ኣዓበየ “ ካብ ሰብ ክትስጎጕ፣ ምስ እንስሳ መሮር ክትነብር ኢኻ፣ ከም ንኣብዑር ከኣ ሳዕሪ ኼብልዑኻ እዮም፣ ብኣውሊ ሰማይ ድማ ክትጥልቂ ኢኻ፣ እቲ ልዑል ኣብ ልዕሊ መንግስቲ ሰብ ከም ዘመልኽ፣ ንዝደለዮ ኸኣ ከም ዚህቦ፣ ክሳዕ እትፈልጥሲ፣ ሾብዓተ ግዝያትውን ኪሐልፋኻ እየን።” ተባሂልዎ።  ከምቲ እተባህሎ “ እቲ ልዑል ኣብ ልዕሊ መንግስቲ ሰብ ከም ዘመልኽ፣ ንዝደለዮ ኸኣ ከም ዚህቦ፣ . . . ክሳዕ ዜስተውዕሎ እዩ ዝዀነ ” (ዳንኤል 4: 31-32፤  5:21)  “እቲ ዘመን ምስ ተፈጸመ፣ ኣነ ነቡካድነጻር፣ ኣዒንተይ ናብ ሰማይ ኣልዓልኩ እሞ ኣእምሮይ ተመልሰለይ።  “። (ዳን.4፡34) ፍጻመ ዘመን ምስ ኮነ ናቡክድናጽር ኣብ ዙፋን መን ከም ዘቐመጦ ኣስተውዓለ፤ ትሕት ድማ በለ። ኣምላኽ ብኽምዚ ኣንበርኪኽዎ! 





